
કમલાપત્યષ્ટકમ્

ભુજગતલ્પગતં ઘનસુન્દરં ગરુડવાહનમમ્બુજલોચનમ્ ।
નલિનચક્રગદાકરમવ્યયં ભજત રે મનુજાઃ કમલાપતિમ્॥ ૧॥
અલિકુલાસિતકોમલકુન્તલં વિમલપીતદુકૂલમનોહરમ્ ।
જલધિજાશ્રિતવામકલેવરં ભજત રે મનુજાઃ કમલાપતિમ્॥ ૨॥
કિમુ જપૈશ્ચ તપોભિરુતાધ્વરૈરપિ કિમુત્તમતીર્થનિષેવણૈઃ ।
કિમુત શાસ્ત્રકદંબવિલોકનૈઃ ભજત રે મનુજાઃ કમલાપતિમ્॥ ૩॥
મનુજદેહમિમં ભુવિ દુર્લભં સમધિગમ્ય સુરૈરપિ વાઞ્છિતમ્ ।
વિષયલંપટતામપહાય વૈ ભજત રે મનુજાઃ કમલાપતિમ્॥ ૪॥
ન વનિતા ન સુતો ન સહોદરો ન હિ પિતા જનની ન ચ બાન્ધવાઃ ।
વ્રજતિ સાકમનેન જનેન વૈ ભજત રે મનુજાઃ કમલાપતિમ્॥ ૫॥
સકલમેવ ચલં સચરાચરં જગદિદં સુતરાં ધનયૌવનમ્ ।
સમવલોક્ય વિવેકદૃશા દ્રુતં ભજત રે મનુજાઃ કમલાપતિમ્॥ ૬॥
વિવિધરોગયુતં ક્ષણભઙ્ગુરં  પરવશં નવમાર્ગમલાકુલમ્ ।
પરિનિરીક્ષ્ય શરીરમિદં સ્વકં ભજત રે મનુજાઃ કમલાપતિમ્॥ ૭॥
મુનિવરૈરનિશં હૃદિ ભાવિતં શિવવિરિઞ્ચિમહેન્દ્રનુતં સદા ।
મરણજન્મજરાભયમોચનં ભજત રે મનુજાઃ કમલાપતિમ્॥ ૮॥
હરિપદાષ્ટકમેતદનુત્તમં પરમહંસજનેન સમીરિતમ્ ।
પઠતિ યસ્તુ સમાહિતચેતસા વ્રજતિ વિષ્ણુપદં સ નરો ધ્રુવમ્॥ ૯॥
ઇતિ શ્રીમત્પરમહંસસ્વામિબ્રહ્માનન્દવિરચિતં કમલાપત્યષ્ટકં સમાપ્તં॥

